
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Persiapan Menuju

Ramadan”.



E.|J=.AK'M Khutbah Jumaat Persiapan Menuju Ramadan

Sebelum itu, saya ingin mengingatkan seluruh umat Islam untuk terus mendoakan
penduduk Palestin yang ditindas teruk oleh rejim zionis Israel. Mereka kini turut diancam
kebuluran kerana kekurangan bekalan makanan apatah lagi hanya tinggal beberapa hari
sahaja lagi akan tiba Bulan Ramadan. Maka teruslah bermunajat kepada Allah SWT
memohon pertolongan buat mereka. Semoga mereka semua diberi kekuatan, kesabaran,
dan kemenangan dalam mematahkan segala muslihat dan tipu daya rejim zionis

laknatullahi ‘alaihim.

SIDANG JEMAAH YANG DIRAHMATI ALLAH,

Dalam beberapa hari sahaja lagi kita akan masuk ke Bulan Ramadan. Bulan yang sangat
kita rindukan lantaran terlalu banyak tawaran dan keutamaan. Ramadan juga merupakan
ladang pahala yang tersangat luas dengan pelbagai aktiviti ibadah dilipatgandakan
ganjarannya oleh Allah SWT. Kemuliaan Ramadan diabadikan melalui banyak untaian
sabda Rasulullah SAW. Antaranya seperti hadis yang direkodkan oleh Imam al-Bukhari
bahawa Rasulullah SAW bersabda:

Maksudnya: “Barangsiapa melakukan ibadah puasa kerana keimanan dan
mengharapkan pahala dari Allah Azza wa Jalla, maka diampuni dosanya yang lalu.
Barangsiapa melakukan ibadah solat malam kerana keimanan dan mengharapkan pahala
dari Allah Azza wa Jalla, maka diampuni dosanya yang lalu. Barangsiapa melakukan
ibadah solat malam pada malam al-gadar kerana keimanan dan mengharapkan

pahala dari Allah Azza wa Jalla, maka diampuni dosanya yang telah lalu”.

SIDANG JEMAAH YANG DIKASIHI SEKALIAN,

Sebagai muslim, sudah semestinya kita perlu persiapkan diri sama ada dari segi mental

dan fizikal kerana kita tidak mahu momen yang sangat berharga ini berlalu pergi begitu
sahaja tanpa kita mendapat apa-apa faedah dan kelebihan yang ditawarkan. Betapa

ruginya jika kita membiarkan kelebihan-kelebihan tersebut berlalu tanpa kita ada usaha

untuk meraihnya. Kita juga belum tentu lagi dapat bertemu dengan Ramadan walaupun
hanya tinggal beberapa hari sahaja lagi. Lihat sahaja, banyak orang di sekeliling kita yang
telah pun pergi sebelum tibanya Ramadan. Justeru, hanya kepada Allah SWT jualah
tempat kita memohon agar dipanjangkan usia untuk bertemu Ramadan dan bersungguh-

sungguh melaksanakan ibadah padanya.

Setiap muslim juga perlu persiapkan diri dengan memperkemas kefahaman ilmu agama
terutamanya berkaitan Ramadan dan kewajipan-kewajipan yang terkandung padanya

seperti ibadah puasa, zakat dan sebagainya. Sabda Rasulullah SAW:

Maksudnya: “Barangsiapa dikehendaki kebaikan oleh Allah, maka Dia (Allah) akan
memberikan pemahaman kepadanya tentang al-din (cara hidup berlandaskan Islam)”.

(Hadis riwayat Imam al-Bukhari)

SIDANG JEMAAH YANG DIRAHMATI ALLAH,

Seorang Muslim sama ada lelaki mahupun wanita berkewajipan untuk bersungguh-
sungguh dalam menunaikan kewajipan yang telah ditaklitkan oleh Allah SWT serta
menjauhi segala larangan Allah SWT. Lebih-lebih lagi dalam Bulan Ramadan kerana
disebutkan melalui sabda Rasulullah SAW bahawa para malaikat berseru kepada
manusia untuk memperbanyak melakukan ketaatan dan menghindari segala bentuk

maksiat dan kemungkaran. Sabda Rasulullah SAW:

Maksudnya: “Jika malam pertama Bulan Ramadan sudah tiba, maka syaitan-syaitan dan
jin nakal dibelenggu, pintu-pintu neraka Jahannam ditutup tidak ada satu pun yang
terbuka, pintu-pintu syurga dibuka, tidak ada satu pun yang tertutup. Kemudian ada
malaikat yang menyeru, “Wahai para pencari kebaikan! Menghadaplah (kepada Allah

Azza wa Jalla dengan memperbanyak ketaatan)! Wahai para pelaku keburukan!
3

Berhentilah! Sesungguhnya Allah Azza wa Jalla memiliki banyak hamba yang dibebaskan
dari seksa api neraka. Itu terjadi setiap malam (Bulan Ramadan)”. (Hadis riwayat Imam
al-Tirmidzi)

SIDANG JEMAAH YANG DIKASIHI SEKALIAN,

Pesanan persiapan menuju Ramadan ini bukan hanya ditujukan kepada kaum lelaki
sahaja, tetapi merangkumi seluruh umat Islam baik lelaki dan wanita. Para suami dan
ayah yang ada di sini bertanggungjawab pula menyampaikan pesanan ini kepada isteri
dan anak perempuan masing-masing kerana kaum wanita juga perlu dipelihara dan
diberikan pesanan dan peranan yang baik terutamanya dalam urusan agama. Bertepatan
juga dengan Hari Wanita yang disambut pada 8 Mac bertujuan menghargai kaum wanita
terutamanya mereka yang berada dalam lingkungan keluarga terdekat kita seperti ibu,
isteri, anak perempuan dan adik-beradik kita yang lain. Justeru, mengakhiri khutbah pada

hari ini, saya ingin membuat beberapa rumusan:

Pertama: Kemuliaan dan keistimewaan Ramadan banyak disebut dalam al-Quran dan
untaian-untaian sabda Rasulullah SAW.

Kedua: Hanya tinggal beberapa hari sahaja lagi sebelum tiba Ramadan, setiap muslim
perlu persiapkan diri — fizikal dan mental — juga memantapkan kefahaman agama
terutamanya hal ehwal berkaitan ibadah puasa, zakat, tarawih dan sebagainya.

Ketiga: Perbanyakkanlah melakukan amal ibadah terutamanya dalam Bulan Ramadan
sama ada bagi lelaki dan wanita dan tinggalkanlah segala bentuk maksiat dan
kemungkaran kerana tiap-tiap kebaikan akan diberi ganjaran oleh Allah SWT manakala
setiap kemungkaran akan mendapat balasannya kelak.

Firman Allah SWT dalam Surah al-Nahl ayat 97:

Maksudnya: “Sesiapa yang beramal soleh, dari lelaki atau perempuan, sedang ia
beriman, maka sesungguhnya Kami akan menghidupkan dia dengan kehidupan yang
baik; dan sesungguhnya kami akan membalas mereka, dengan memberikan pahala yang

lebih dari apa yang mereka telah kerjakan”.

